
Ísland í tengslum við ráðstefnu evrópskra sérfræðinga í barna- og unglingageðlækningum í Reykjavík. Jón Pétur Jónsson ræddi við þau og komst m.a. að því að börn sem eiga við andlega erfiðleika að stríða eru að fást við sömu vandamálin þrátt fyrir ólíka menningarheima.

Það sem við vorum að ræða hér voru samanburðarniðurstöður 31 lands í tengslum við hegðun barna sem eiga við andleg vandamál að stríða. Þau eru metin með spurningarlistum sem við þróuðum fyrir margt löngu. Sumir þessara lista eru ætlaðir fyrir foreldra að fylla út, aðrir fyrir kennara og sumir fyrir börnin að fylla út varðandi sig sjálf,“ segir Thomas M. Achenbach. 
Hann segir niðurstöðurnar hafa komið á óvart þar sem ólík lönd og ólíkir menningarheimar hafi nánast alls staðar tilgreint sömu vandamál. 
Ódýr aðferð en árangursrík 
Hann bendir á að hér á landi séu spurningarlistarnir mikið notaðir og að auki nýtist þeir jafnt fullorðnum sem börnum. Yngsta viðfangið sem hann viti um sé um ársgamalt og þeir elstu yfir 100 ára. „Þetta er afar ódýr aðferð við að fá upplýsingar frá mörgum aðilum því þú þarft ekki að halda langa fundi með sálfræðingi, geðlækni eða félagsráðgjafa. Í staðinn getur viðkomandi sérfræðingur litið yfir listann og nýtt sér hann sem grundvöll til þess að spyrja spurninga,“segir Achenbach og bætir við að hægt sé að sýna foreldrum á prenti hvernig barnið þeirra hefur mælst og hvað hver og einn hefur greint frá. Þar með sé hægt að greina vandamálið og komist að rót-um þess. „Þegar börn eiga við vandamál að stríða þá er það gjarnan þannig að vandamál sé einnig að finna innan fjölskyldunnar. Stundum er um að ræða viðbrögð við vanda barnsins. Stundum eru þau orsakavaldar eða þau eru þess valdandi að erfitt reynist fyrir barnið að fá þá hjálp sem það þarf á að halda. 

Leslie Rescorla segir tækið vísa manni á næsta skref, þ.e. með hvaða hætti það eigi að hafa afskipti af barninu til þess að hægt sé að meðhöndla það á réttan máta. Achenbach segir að það hafi komið sér á óvart hvað ólíkar þjóðir og menningarheimar eigi í raun margt sameiginlegt. Á námstefnunni kynntu þau nýlegar rannsóknarniðurstöður sínar sem sýnir glögglega í 31 landi hversu keimlík vandamál ólíkir menningarheimar og lönd kljást við. Achenbach segir að sömu niðurstöðu sé að finna hjá flestum börnum í flestum löndum sem rannsóknin náði til. „Það er meira sem er líkt með löndunum heldur en ólíkt,“ segir Achenbach. Meðal þeirra þjóða sem tóku þátt í rannsókninni eru Norðurlöndin, flestar Evrópuþjóðirnar, Bandaríkin, Ástralía, Íran, Eþíópía o.fl. „Foreldrar og kennarar tilgreina, að meðaltali í þessum löndum, sömu vandamál,“ segir Rescorla og bætir því við að sama sé upp á teningnum hjá unglingum. Þeir tilgreini

að vísu fleiri vandamál hjá sjálfum sér heldur en kennarar og foreldrar en það eigi við hjá flestum þjóðum. 
Listarnir þýddir á 74 tungumál 
Spurningarlistarnir, sem voru upphaflega hannaðir fyrir bandarískt samfélag, eru notaðir víða um heim þ.á m. Íslandi. Þeir hafa verið þýddir á um 74 tungumál og það hafa verið birtar um 5.500 rannsóknir frá 64 löndum. Listarnir voru upphaflega ætlaðir börnum en hafa þróast með tímanum og eru í dag í notkun fyrir alla aldurshópa. Achenbach segir listana skoraða á megindlegum kvörðum, þ.e. margir þættir vandamála eru skoðaðir sem spanna vítt svið. Sem dæmi um slíka þætti mætti nefna áfengisdrykkju, tíð áflog, ánægju, óánægju, depurð, lélegan námsárangur, athyglisbrest o.s.frv. „Ef foreldri fyllir út slíkan lista þá er það einfaldlega beðið um að draga hring um 0 ef þetta á ekki við um barnið, 1 ef þetta á stundum við og 2 ef þetta á oftsinnis við miðað við undangengið hálft ár. Þetta er hannað með það í huga að þetta sé afar einfalt í notkun,“ segir Achenbach og bætir því við að slíkir listar séu einnig ætlaðir kennurum en þá með eitthvað breyttum spurningum sem eiga við skólaumhverfið. T.d. hvort barnið sofi í tímum eða trufli kennslustundirnar. „Listarnir sem börnin sjálf fylla út eru afar svipaðir en þeir eru í fyrstu persónu. Þeir fela jafnframt í sér félagslega eftirsóknarverð atriði s.s. jákvæð persónueinkenni svo börnin geti verið ánægð með sig sjálf á meðan þau eru að fylla út listann.“ Þegar lokið er við að fylla út listann er notast við tölvuforrit sem telur saman stigin og vandamálin eru skipt í samstæðu, sem Achenbach kallar einkennamynstur. Þ.e. vandi sem kemur saman við tölfræðilega úrvinnslu á afar stóru úrtaki fólks sem hefur fyllt út listana. Achenbach segir árásarhneigð falla undir einkennamynstrið. Því fylgi hlutir eins og tíð áflog, hótanir, bræðisköst og hegðun sem leiði til þess að reglur séu brotnar. Því fylgi lygar, þjófnaður, skróp í skóla, athyglisbrestur, kvíði, depurð og ýmis félagsleg vandamál. „Forritið tekur þá þætti sem heyra undir einn af kvörðum einkennamynstursins, t.d. árásarhneigðina, og leggur saman stigin og barnið fær þá niðurstöður fyrir árásarhneigð. Það sama á við um önnur mynstur. Til þess að geta túlkað merkingu þess þá berum við saman niðurstöður ákveðins barns við niðurstöður úr stórum handahófskenndum úrtökum. T.d. börn sem eru á sama aldri og sama kyns og búa í sama samfélagi og viðkomandi barn.“ Hann segir ennfremur að ef teknar séu niðurstöður foreldra sem dæmi þá séu t.d. borin saman stigafjöldi árásarhneigðar, sem ákveðið foreldri hefur fyllt út varðandi sitt barn, við dreifingu stigafjölda sem sé að finna í umhverfi barnsins sem byggir á annarra frásögn foreldra. Þá sé hægt að sjá hvort foreldrar greini frá mun meiri árásarhneigð, örlítið meiri eða meðal árásarhneigð.“ Hægt er að skoða á tölvugerðri mynd hvernig stigafjöldi við viðkomandi einkennamynstur dreifist hjá viðkomandi barni. Með þessu geti t.a.m. sálfræðingur eða  félagsráðgjafi séð á örskotsstundu hvort sá eða sú, sem fyllti út listann, eigi við meiri vanda að stríða á ákveðnum sviðum en alla jafna sé greint frá. Þ.e. hvort barnið eigi mest við árásarhneigð, þunglyndi eða kvíða að stríða svo dæmi séu tekin. 

Ólík sýn ólíkra aðila 

Achenbach bendir á að hver og einn hafi sína sýn á ástand mála. Foreldrar byggi sínar niðurstöður á því sem þeir verða vitni að heima fyrir, kennarar á því sem þeir verða vitni að í skólanum o.s.frv. Þannig að þeir verða ekki vitni að sömu hlutum. Hann segir mikilvægt að sem flestir komi að því að fylla út lista um barn. T.d. eigi báðir foreldrarnir að fylla út slíkan lista enda upplifi þeir barnið á ólíkan hátt. Sömuleiðis sé mikilvægt að sem flestir kennarar fylli út spurningarlistann svo og sjálft barnið. Forritið getur svo reiknað út upplýsingarnar frá öllum sem auðveldar samanburð, og prentar út súlurit sem sýnir niðurstöður hvers og eins. Rescorla bendir á að móðirin gæti t.a.m. talið kvíða vera minniháttar vanda hjá barninu á meðan kennarinn sé á öðru máli. Svo séu viss svið þar sem allir séu sammála um að vandinn sé af tiltekinni stærðargráðu. Aðferðin gerir þannig mönnum kleift að sjá í fljótheitum hvernig ólíkir aðilar skynji barnið. Achenbach bendir á að kennarar geti tilgreint ólík vandamál eftir því hvaða kennslustund sé um að ræða. Einn verði lítið var við vanda á meðan annar tekur eftir miklu. Þá er sú kennslustund skoðuð sérstaklega og um leið athugað hvort það sé eitthvað við kennsluna sem leiðir til vanda barnsins. Barnið geti átt við námsörðugleika að stríða eða þá að kennarinn nái ekki til barnsins. Einnig getur barnið verið afar reitt út í viðkomandi kennara eða ekki treyst honum og samskiptin þ.a.l. eftir því. 
Mynstrin nánast þau sömu

Aðspurður segir Achenbach fleira hafa komið í ljós sem hafi vakið undrun. Hann segist hafa unnið að tölfræðilegri greiningu til að kanna það mynstur sem fylgi vandamálum. Það hafi upphaflega leitt til einkennamynstursins. Hann segist hafa átt von á ólíkum mynstrum hjá ólíkum þjóðum en það hafi hins vegar ekki komið á daginn. Enn og aftur séu samlíkingarnar margar. Rescorla segir samkvæmni ríkja einnig meðal landanna. Með því á hún við að sami munur sé á milli drengja og stúlkna. Hjá drengjum greinist t.d. frekar árásarhneigð og athyglisbrestur heldur en hjá stúlkunum. Þar megi frekar greina kvíða eða þunglyndi. Þau segja þetta vera í sífelldri mótun en ljóst sé að tækið hafi sannað sinn tilgang og aðstoði við að finna hvaða meðferðir eða lausnir henti hverju barni best. Rescorla bendir á að þar sem niðurstöðurnar séu tölur þá megi nýta þær til þess að fylgjast með breytingum á barni t.d. fyrir og eftir lyfjagjöf. „Við höfum verið að gera þetta lengi og þetta hefur verið að þróast stig af stigi. Fyrsta opinbera útgáfa á þessu var 1978. Þá voru listarnir einvörðungu fyrir foreldra og ákveðinn aldurshóp. Síðan hefur smátt og smátt bæst við í hóp þeirra aðila sem máli skiptir að skili af sér gögnum,“ segir Achenbach. Þau segjast vinna mikið að öðrum rannsóknum sem miði að því að læra meira um vandamál barna. T.d. að samanburðarrannsóknum þar sem fylgst er með börnum yfir ákveðið tímabil, og þeim breytingum sem verða á lífi þeirra og umhverfi. Í gegnum þá vinnu hafi spurningarlistarnir þróast yfir í það að fullorðnir einstaklingar geti nýtt sér þá. 
Prófessorar í geðlækningum og sálfræði
THOMAS M. Achenbach er prófessor í sálfræði og geðlækningum við Vermontháskóla og veitir þar forstöðu Miðstöð barna, ungmenna og fjölskyldna  (Center for Children, Youth and Families). Hann hefur einnig starfað við rannsóknir við National Institute of Mental Health (NIMH). Achenbach er í hópi þeirra sem hvað mest er vitnað til í ritum um sálfræði og geðheilbrigðismál og er þekktastur fyrir skimunartækið Child Behavior Checklist (CBCL) sem nú nær til einstaklinga frá 18 mánaða aldri til 90 ára. Þessir matslistar eru fáanlegir á íslensku og hafa talsvert verið notaðir hérlendis. 

Leslie Rescorla er prófessor í sálfræði við Bryn Mawr háskólann í Pennsylvaníu og stýrir deild fyrir doktorsnema í klínískri barnasálfræði, auk þess sem hún veitir forstöðu stofnun háskólans um barnarannsóknir. Helstu rannsóknir hennar beinast að frávikum í málþroska, geðrænum vandkvæðum barna og framvindu hæfileika og færni. 

